Монгол Улсын Их Хурлын 2010 оны хаврын ээлжит чуулганы Аюулгүй байдал, гадаад бодлогын байнгын хорооны 5 дугаар сарын 11-ны өдөр /Мягмар гараг/-ийн хуралдаан 15 цаг 50 минутад Төрийн ордны “В” танхимд эхлэв.


Байнгын хорооны дарга, УИХ-ын гишүүн З.Энхболд ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 18 гишүүнээс 11 гишүүн ирж, 61.1 хувийн ирцтэй байв. Үүнд:


Чөлөөтэй: Сү.Батболд, Я.Батсуурь, Даш.Зоригт, Ц.Шинэбаяр, М.Энхболд

Тасалсан: Э.Мөнх-Очир, С.Оюун


Хэлэлцэх асуудлын дараалалтай холбогдуулан УИХ-ын гишүүн Н.Энхболд хэлэлцэх асуудлын дарааллын хоёрдугаарт байгаа Төмөр замын тээврийн талаар төрөөс баримтлах бодлогыг батлах тухай УИХ-ын тогтоолын төслийг хэлэлцэх эсэх асуудлаар УИХ дахь МАХН-ын бүлэг завсарлага авч байгааг мэдэгдэв.

Нэг.Монгол Улсын 2010 оны төсвийн тухай хуульд өөрчлөлт оруулах тухай, Нийгмийн даатгалын сангийн 2010 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2010 оны төсвийн тухай хуульд өөрчлөлт оруулах тухай хуулийн төслүүд /хоёр дахь хэлэлцүүлэг/

Хэлэлцэж буй асуудалтай холбогдуулан Гадаад харилцааны сайд Г.Занданшатар, Онцгой байдлын ерөнхий газрын дарга Ц.Амгаланбаяр, Батлан хамгаалах яамны төрийн нарийн бичгийн дарга М.Борбаатар, Тагнуулын ерөнхий газрын тэргүүн дэд дарга Д.Чулуунбаатар, УИХ-ын Тамгын газрын Эрх зүй, хууль тогтоомжийн хэлтсийн зөвлөх Н.Баярмаа, Аюулгүй байдал, гадаад бодлогын байнгын хорооны зөвлөх Ц.Нямдорж, референт П.Туяа, Хяналт шалгалтын хэлтсийн референт Д.Оюунцэцэг нар байлцав.

Хуулийн төсөлтэй холбогдуулан Онцгой байдлын ерөнхий газрын дарга Ц.Амгаланбаяр, Батлан хамгаалах яамны Төрийн нарийн бичгийн дарга М.Борбаатар, Тагнуулын ерөнхий газрын тэргүүн дэд дарга Д.Чулуунбаатар, Гадаад харилцааны сайд Г.Занданшатар нар танилцуулга хийв.

Танилцуулгатай холбогдуулан УИХ-ын гишүүн О.Чулуунбатын асуусан асуултад Гадаад харилцааны сайд Г.Занданшатар, Батлан хамгаалах яамны Төрийн нарийн бичгийн дарга М.Борбаатар нар хариулж, тайлбар хийв.

З.Энхболд:-УИХ-ын гишүүн Р.Амаржаргал, Х.Жекей, Н.Энхболд нарын гаргасан Батлан хамгаалах яамны хувцасны зардалд 700 сая төгрөг, барилгын инженерийн батальон байгуулахад 537.9 сая төгрөг нэмэх гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдэв.

Байнгын хорооны гишүүдээс гарсан саналыг Төсвийн байнгын хороонд хүргүүлэхээр тогтов.

Байнгын хорооноос гарах санал, дүгнэлтийг УИХ-ын чуулганы нэгдсэн хуралдаанд УИХ-ын гишүүн Х.Жекей танилцуулахаар тогтов.

Хуралдаан 16 цаг 25 минутад өндөрлөв.

Тэмдэглэлтэй танилцсан:

АЮУЛГҮЙ БАЙДАЛ, ГАДААД
БОДЛОГЫН БАЙНГЫН 

ХОРООНЫ ДАРГА






З.ЭНХБОЛД

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА

УИХ-ЫН 2010 ОНЫ ХАВРЫН ЭЭЛЖИТ ЧУУЛГАНЫ 

АЮУЛГҮЙ БАЙДАЛ, ГАДААД БОДЛОГЫН БАЙНГЫН 

ХОРООНЫ 5 ДУГААР САРЫН 11-НИЙ  ӨДРИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 15 цаг 50 минутад эхлэв.

З.Энхболд:-Аюулгүй байдал, гадаад бодлогын байнгын хорооны 2010 оны 5 сарын 11-ний өдрийн ээлжит хурлыг нээж байна. 

Ирц танилцуулъя.Ирсэн гишүүд: Амаржаргал, Ганбямба, Гончигдорж, Жекей, Занданшатар, Наранхүү, Сайхансамбуу, Хаянхярваа, Чулуунбат, Н.Энхболд нар ирсэн байна. Батсуурь, Шинэбаяр нар орон нутагт ажилтай. Бусад нь шалтгаангүй байна. Ирц 10 хүрсэн учраас хурлаа эхэлье.

Өнөөдрийн хурлаар хоёр асуудал хэлэлцэнэ. Нэгдүгээрт, Монгол Улсын 2010 оны төсвийн тухай хуульд өөрчлөлт оруулах тухай, Нийгмийн даатгалын сангийн 2010 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2010 оны төсвийн тухай хуульд өөрчлөлт оруулах тухай хуулийн төслүүд, хоёрдахь хэлэлцүүлэг
Хоёрдугаарт, Төмөр замын тээврийн талаар төрөөс баримтлах бодлогыг батлах тухай УИХ-ын тогтоолын төслийн анхны хэлэлцүүлэг. 

Хэлэлцэх асуудал дээр саналтай гишүүд байна уу? Энхболд гишүүн.

Н.Энхболд:-Нэгдүгээрт, төмөр замын асуудлаар манай бүлэг өөрийнхөө ажлын хэсгийн дүнг сонсчихоод, дараа нь ярилцъя. Байнгын хороон дээр ярья гэсэн. Тэгэхээр энэ дээр чөлөө хүсч байна.

Хоёрдугаарт, төсөвтэй холбоотой асуудлаар хэрэв Төсвийн байнгын хороо яаж хэлэлцэж байгааг би сайн мэдэхгүй байна л даа. Төсвийн байнгын хороон дээрээс ерөнхийдөө Засгийн газраас оруулж ирсэн зарчим, тэнд тавьсан үндэслэл шалтгаанууд нь хэвээрээ байна гэж үзээд  их томоор хөдөлгөхгүй явна гэж ойлгогдвол манай байнгын хороо өөрийнхөө чиглэлийн байгууллагуудын төсөв юмыг бас нэг их өөрчлөлт орохгүй байх гэж үзвэл хэлэлцэж болох л юм. Тэгэхгүй гэвэл бас жаахан төвөгтэй байдлууд үүсчих гээд байна л даа. Бид нар энд нэг юм ярьчихдаг, сүүлд нь Төсвийн байнгын хороон дээрээс, бүлгүүдээс янз бүрийн саналууд гараад бүр шал өөр юм болчихвол илүү ажил болчих болов уу гэж бодоод байна.

Одоохондоо янз бүрийн албан ёсны шийдвэр гараагүй байгаа учраас Их Хурлын бүтцийн байгууллагуудаас төсвөө оруулж ирснийг нь хэлэлцээд, харьяа байгууллагуудынхаа хэмжээнд хэлэлцээд явчихвал болох л юм, бүр болохгүй бол дахиад хэлэлцэнэ гэж үзээд. Тийм л санал байна даа. Бусад гишүүд юу гэж үзэж байгаа юм бол.

З.Энхболд:-Төсвийн талаар манай байнгын хороо Төсвийн байнгын хороонд дүгнэлтээ өгдөг. Тэгэхдээ зөвхөн харьяалдаг яам болон агентлагийнхаа талаар л хэлдэг болохоос биш ерөнхийд нь хэлж байгаагүй л дээ. Тэгэхээр төсвийн ерөнхий бүтэцтэй холбоотой асуудлаар саналтай гишүүд Төсвийн байнгын хороон дээр гишүүнийхээ хувьд очиж саналаа гаргаж болно. Энд Батлан хамгаалах, Гадаад яам, Тагнуулын газар, Онцгой байдлын газрынхаа дотоод төсвийн талаар ярилцах ёстой. 

Би энэ хэлэлцүүлгээ хийгээд баахан хүний ажил алдуулаад үүдээр дүүрэн хүн авчирчихаад суулгачихаад байна л даа. Бушуухан бушуухан асуугаад гаргаад явчихвал яасан юм бэ гэж бодож байна. Ерөнхий хүүхдийн мөнгө болон зэсийн үнэтэй холбоотой юмаа гишүүд хувиараа очиж Эдийн засаг болон Төсвийн байнгын хороон дээр ярих хэрэгтэй. Ийм горимоор яваад эхний асуудлаа хэлэлцчих үү? 

Төсөв хэлэлцдэг хууль чинь тодотгол хэлэлцэхэд яг адилхан байгаа. Саяны 4 байгууллагын хүмүүс чинь ирчихээд байгаа юм.

Р.Гончигдорж:-Ирсэн улсууд чинь энэ дээр асуувал л хариулна уу гэхээс ер нь байгууллага байгууллага дээр тийм юм орхигдчихсон оруулчих юмсан гэсэн юм дүүрэн л байгаа шүү дээ. Тэрнийг зарчмын  хувьд хэзээ ч байхгүй гээд бүх газар дээр .

З.Энхболд:-Гишүүдийн хандлага бол нэг задарчих юм бол явчих учраас … тэгэхдээ сонсохгүй биш сонсох хэрэгтэй гэж бодож байна. 

Р.Гончигдорж:-Сонсчихоод дуугүй хэрэггүй гэх, ерөөсөө сонсохгүй байсан хоёрын аль нь …
З.Энхболд:-Үнэхээр тийм байж болно шүү дээ. Эсвэл өөр саналууд гардаг юм. Үнийн дүндээ багтаад арга хэмжээнийхээ нэрийг өөрчилье ч гэдэг юмуу. Бушуухан асуугаад явчихъя.

Н.Энхболд:-Тодруулъя. Төсвийн тодотгол хийх болсон шалтгаан үндэслэлийн талаар Засгийн газрын оруулж ирсэн материал дотор лав миний олж харснаас, яг манай байнгын хороотой холбоотой наана цаана юм байхгүй байсан л даа. Тэгэхээр бид нар орж ирээд тодруулах зүйл байвал асуучихаад, эцсийн дүндээ яг энэ байгууллагуудын хувьд Засгийн газраас оруулж ирсэн төсвийн тодотголынх нь асуудлыг яах ёстой билээ, дэмжиж байна ч гэдэг юмуу тийм саналаа байнгын хороонд хүргүүлэх ийм л явц болох болов уу гэж бодоод байна.

Би дахиад тодруулаад хэлэхэд Гончигдорж гишүүнтэй санал нэг байна. Нэг газар ингээд задраад тэр тусмаа тодотголын үеэр. Бүх л жилийн төсөв барьж байвал бас өөр хэрэг. Одоо жилийн хагас нь өнгөрчихөөд байхад энэ дээр дахиад нэмнэ, хасна гээд Засгийн газраас оруулж ирснээс өөрөөр янз бүрийн юмнууд яваад эхэлбэл энэ их сунжирсан удаан процесс болох болов уу гэж болгоомжилж хэлсэн юм.

З.Энхболд:-Дэгээ барихгүй бол болохгүй. Дэгээр яг төсөв шиг явна. 4 хэлэлцүүлэгтэй. Хэлэлцүүлгийн үеэр байгууллагынхныг нь дуудаж, саналыг нь асуудаг дэгтэй байгаа. Тэрүүгээрээ л явъя. Хэлэлцэх асуудлаа төсвийн тодотголын хуулиар батлах уу? Нөгөөдөх дээр нь завсарлага авсан учраас. 

За санал нэгтэй байна. Байгууллагынхныгаа бүгдийг нь оруулъя. 

Гишүүдэд УИХ-ын Тамгын газрын Хяналт шалгалтын хэсгээс ийм материал тараасан бүгд авсан уу? дүн шинжилгээ хийсэн тухай. Хяналт шалгалтынхан байна уу? гишүүдэд хүрээгүй байна шүү. 

Төсвийн тодотголын хэлэлцүүлэгтэй холбогдуулан манай байнгын хорооны байгууллагууд ирж оролцож байгаа. Гадаад харилцааны сайд Занданшатар, Тагнуулын ерөнхий газрын дарга Болдын оронд дэд дарга Чулуунбаатар, Батлан хамгаалах яамны төрийн нарийн бичгийн дарга Борбаатар, БХЯ-ны санхүү, хөрөнгө оруулалтын хэлтсийн дарга Жаргалсайхан, Зэвсэгт хүчний жанжин штабын дэд дарга Баярмагнай, Зэвсэгт хүчний жанжин штабын санхүүгийн хэлтсийн дарга Ганбат, Сангийн яамны орлогын хэлтсийн мэргэжилтэн Батбаяр, Сангийн яамныхан байхгүй байна уу. Төсвийн байнгын хорооны хурал дуусаагүй байна уу. Сангийн яамнаас 3 хүн байгаа юм байна. Эдгээр хүмүүс байхгүй байгаа юм байна.

Онцгой байдлын ерөнхий газрын дарга Амгаланбаяр, Онцгой байдлын ерөнхий газрын санхүүгийн хэлтсийн дарга Ганбаатар, Тагнуулын ерөнхий газрын санхүүгийн албаны дарга Шийрэв нар хүрэлцэн ирсэн байна.

Одоо Төсвийн тодотголын талаар УИХ-ын гишүүд асуулт асууна. Асуулттай гишүүн байна уу? Би нэг асуулт асууя. Одоо дахин санал орохгүй шүү дээ. Хэрвээ санал гаргавал одоо л гаргана. 3, 4 дээр шинээр санал байхгүй.

Тус бүр байгууллагын дарга нар байгууллагаа төлөөлж ирсэн улсууд тус бүрээрээ төсвийн тодотгол дээр ямар саналтай байгаа юм.

Чулуунбат гишүүн.

О.Чулуунбат:-Би ганцхан асуулт байна. Жанжин штабаас. Ноднин жил байхаа ОХУ-аас манайд нэлээн их хэмжээний зэвсэг, техник хэрэгсэл нийлүүлсэн байгаа шүү дээ. Бэлгийн журмаар,буцалтгүй тусламжийн хэлбэрээр байх. Эдгээр техник хэрэгслийг ажлын хэмжээнд барьж хадгалахын тулд манайх хэр хэмжээний төсөв энэ жил зарцуулж байгаа вэ? ажиллах хүч, өөр юу байдаг юм.

М.Борбаатар:-Энэ тодорхой тооны хэмжээний техник хэрэгслийг хүлээж авсан. Хүлээн авахдаа өнөөдрийн байдлаар бүрэн гүйцэд дуусаагүй байгаа. Төгсгөл нь энэ оны төгсгөл рүү бүрэн хэмжээгээр орж ирэхээр дөнгөж саяхан ОХУ-д явахад бас дахиад энэ тухай тодотгол хийсэн. Ирсэн техник хэрэгслийг бид нар хуучин хадгалдаг байсан юмандаа хадгалаад техник үйлчилгээг нь хийгээд ирэхдээ техник үйлчилгээг хийх мэргэжлийнх нь хүмүүс хүрч ирээд бидэнтэй сургалт дадлага явуулаад 14 хоног хийгээд явчихсан. Одоо манай хүмүүс бэлтгэгдээд, зарим нь бүр ОХУ-д бэлтгэл сургууль хийгээд ирсэн, бэлтгэл хийгээд явж байгаа.

Цаашдаа энэ техник хэрэгслээ бүрэн бүтэн болоод ирсний дараагаар Батлан хамгаалах яам Зэвсэгт хүчний жанжин штабт албан ёсоор хүлээлгээд өгчихсөн. Одоо Зэвсэгт хүчний жанжин штаб энэ талаар хэрэгжүүлэх, хэрэглэх асуудал дээр төлөвлөгөө гаргаж ажиллах ёстой, энэ явагдаж байгаа.

О.Чулуунбат:-Миний асуугаад байгаа юм танай энэ шинээр нийлүүлсэн техник хэрэгсэл бий шүү дээ, энэ жил танай төсөвт нөлөөлөөд нэмэгдчихсэн үү, үгүй юу гэдгийг асуугаад байна л даа. 

М.Борбаатар:-Энэ жил нэмэгдээгүй, энэ жил бид нар төсөвтөө оруулаагүй байгаа. Өөрөөр хэлбэл, энэ бүх юм 2011 оноос эхэлж орно гэдгээр энэ жилийнхэд одоогийнход ороогүй байгаа.

З.Энхболд:-Тодотголоор байгууллага болгон дээр ямар өөрчлөлт гарснаа товчхон товчхон яриадах уу? Онцгой байдлын ерөнхий газар.

Ц.Амгаланбаяр:-Онцгой байдлын албаны хэмжээнд улсын төсвийн тодотголд хэд хэдэн зүйлийн саналуудыг тусгахаар өгсөн байгаа. Тухайлбал, улсын хэмжээнд онцгой байдлын албаны хэмжээнд шинээр орсон объектуудтай холбогдуулж тэнд ажиллах албан  хаагчдын болон бусад урсгал зардлын асуудлууд энд хөндөгдөж тавигдсан. Тухайлбал, Дорноговь аймгийн Айраг суманд шинээр байгуулагдсан улсын нөөцийн салбарын үйл ажиллагаа, мөн онцгой байдлын албаны албан хаагчдын бэлтгэл, бэлэн байдлыг дээшлүүлэх зорилгоор байгуулагдсан Аврагч биеийн тамир, спортын хороо. 

Мөн Монгол Улсын Засгийн газар, БНСУ-ын Засгийн газар хоорондын гэрээний дагуу байгуулагдсан цагдаа, онцгой байдал, түргэн тусламжийн үйлчилгээг нэгдсэн зохион байгуулалтанд оруулчихаж байгаа шуурхай удирдлагын төвд ажиллах албан  хаагчдын цалин, нийгмийн даатгал, эрүүл мэндийн зардал гэх мэтчилэн энэ зүйлдээ 758.4 сая төгрөгийг төсөвт нэмж суутгуулъя гэсэн ийм саналыг өгсөн байгаа, нэгдүгээрт.

Хоёрдугаарт,  гэрэл, цахилгаан, цэвэр, бохир ус, халаалтын суурь үнэнд өөрчлөлт орсонтой холбогдуулаад мөн энд зориулаад 308 сая төгрөгний нэмэгдлийг төсвийг суулгаж өгөөчээ гэсэн хүсэлтийг тавьсан.

Гуравдугаарт, өвөлжилтийн нөхцөл байдал хүндэрч, цас зудны байдал хүндрэлтэй холбогдуулаад Онцгой байдлын албаны дотоод албан томилолтын зардал, шатахуун үндсэндээ дуусах талдаа орсон. Тэрэнд зориулж нийтдээ 200 орчим сая төгрөгийг нэмж өгөөчээ гэсэн тооцоогоо гаргаад өгсөн байгаа. 

Дэлхийн банкнаас санхүүжүүлж байгаа, шувууны томуу, хүний томуугийн цар тахалтай тэмцэх чадавхийг сайжруулах төсөл Засгийн газар, Дэлхийн банкны хооронд байгуулсан гэрээний дагуу хэрэгжиж байгаа. Энэ гэрээгээр Монгол Улсын Засгийн газраас хүлээсэн нэг үүрэг бол нийт зардлын зөвлөх үйлчилгээний зардлын 6 хувь болох 66 мянган ам.долларыг Засгийн газраас төлөхөөр тусгагдсан байж байгаа. Энийгээ манайх төлж чадахгүй яваад байгаа, Дэлхийн банк энийгээ төлөөч гэсэн шаардлагыг хүлээсэн гэрээнийхээ дагуу энийг төлөөч гэсэн шаардлагыг тавиад байгаа. Ингээд нийтдээ энэнийх нь 96 сая төгрөгийг бид нар асуудалд нь тавьчихаад байж байгаа.

Мөн үүний зэрэгцээгээр улсын хэмжээнд, ер нь Улаанбаатар хотод өндрийн шат ганцхан ширхэг байгаа, өөрөөр хэлбэл 45 метрийн сунадаг шат ганцхан байгаа. Энэ нь Японы Жайкагийн тусламжаар 2003 онд Монгол Улсад өгсөн шат байгаа. Энэ маань ашиглагдаад эвдрэл, гэмтэл гараад ашиглахад нэлээн хүндрэлтэй болж байгаа.

Ингээд өндөр барилгуудад ямар нэгэн аюул, гамшиг, гал гарах юм бол аврах үйл ажиллагаа явуулах үнэндээ бодит боломжгүй болчихож байгаа. Тийм учраас энэ төсвийн тодотголоор 52 метрээс дээш сунадаг авто механик шатыг худалдаж авахад зориулж 1 тэрбум төгрөгийг нэмж төлөвлөсөн зүйлүүд байгаа.

З.Энхболд:-Чи миний асуултыг ойлгоогүй юм шиг байна. Батлагдсан төлөвлөгөө гээд нэг тоо байгаа тийм үү. 28.7 тэрбум төгрөг байна шүү дээ. 2010 оны тодотгол гээд 30.2 болчихсон байна, 1.4-өөр нэмэгдээд. Тэгэхээр 30.2 дотроо орчихсон тоонууд сая ярив уу эсвэл энэ дээрээ нэмж тоо ярив уу?

Ц.Амгаланбаяр:-Нэмж тоо ярьж байна.

З.Энхболд:-Нэмж тоо хүлээж авахгүй гээд байгаа шүү дээ.

Ц.Амгаланбаяр:-Нэмж л ярьж байгаа л даа. Энэ дээр нэмэгдсэн юм гэвэл ганцхан Сангийн яамнаас индексжүүлж байгаа гэдэг утгаараа цахилгаан, дулаан, халаалтын үнэ л нэмэгдсэн болохоос биш өөр бусад зүйлүүд ор тас орхигдчихоод байгаа байхгүй юу. 

З.Энхболд:-Тэр бол хүлээж авахад хэцүү санал байгаа. 

Хоёрдугаарт, төлөвлөсөн ажлын үнийн дүндээ багтаад нэр төрөл өөрчлүүлэх юм байгаа юу? 

Ц.Амгаланбаяр:-Дотор нь тендер зарлаад, техник хэрэгслийн тендер зарлаад хэмнэгдсэн мөнгө төгрөгийг дотор нь техник хэрэгсэл дотор нь худалдан авах үйл ажиллагааг хийж зохион байгуулах зөвшөөрөл өгөх асуудлууд гарч болно, байгаа.

З.Энхболд:-2010 оны төсөв дотор байгаа А гэдэг үгийг Б гэдэг үгээр солих тийм хэрэгцээ байгаа бол одоо саналаа энд гаргадаг цаг байна л даа. Шинээр юм авч болохгүй гээд байна шүү дээ. Тэгэхээр бусад бүх байгууллагад энэ үг хамаарна, адилхан. 

Ц.Амгаланбаяр:-Солих юм бол байхгүй. Таны хэлдгээр жишээлбэл, машиныг шатаар сольё гэдэг ч юмуу тийм юм байхгүй.

З.Энхболд:-Батлан хамгаалах яам.

М.Борбаатар:-Батлан хамгаалах яаманд яг шаардлагатай батлагдсан нь хувцасны зардал Сангийн яамаар хянагдаад 1.5 тэрбум төгрөг буюу 700 сая төгрөгөөр хасагдсан юм. Хувцасны зардлын талаар бид нар оруулахдаа 2.2 тэрбумаар оруулсан. Учир нь гэхээр зэрэг ерөөсөө энд зардалгүй гэдгээсээ шалтгаалаад 2009, 2010 онд офицер, ахлагч нар, хугацаат болон гэрээт цэргийн албан хаагч, цэргийн сургуулийн сонсогчдын өдөр тутмын болон ёслол албаны хувцас, хугацаат болон гэрээт цэргийн албан хаагчдын ахуй хангалтын асуудал дээр энэ 700 сая төгрөг шаардлагатай байгаа юм. Тийм учраас бид нар Сангийн яамаар хянагдаад 1.5 тэрбум болсны 700 сая төгрөг хассаныг оруулж өгөөчээ гэсэн ийм нэгдүгээр саналтай байгаа юм.

Хоёрдугаарт, барилгын инженерийн батальон байгуулах явцад Баян-Өлгий аймагт байгуулах батальоныг, бид нийт зардлыг 10.7 тэрбум төгрөг гэж тооцсон. Тэрнээс өнөөдөр ерөөсөө төсвийн тодотголоор бидэнд хэрэгтэй байгаа нь ердөө 1.3 тэрбум төгрөг буюу зөвхөн энэ батальонд ажиллах офицер, ахлагч нарын цалин, нийгмийн даатгал, хүнс, хувцас, шатахууны зардлын тухай асуудал байгаа юм. Тэгээд бидний оруулсан 1.3 тэрбум төгрөгнөөс Сангийн яам хянахдаа 537.9 сая төгрөгийг нь хассан учраас энийг тодотголоор оруулж өгөөчээ гэсэн ийм хоёр санал байгаа.

Нэр төрөл өөрчлүүлэх өөр зүйл манайд байхгүй.

З.Энхболд:-Баян-Өлгийн мөнгө 762.6-гаар баталж өгсөн юм байна. Анхны та нарын бичиж өгсөн мөнгө бол 1.6 байсан юмуу?

М.Борбаатар:-1.3 тэрбум төгрөг.

З.Энхболд:-Энд 1.6 гээд буруу бичсэн байна. Тэгэхээр та нар 3 цэргийн ангиасаа зөвхөн 1-ийгээ л энэ жил цалингий нь өгье гэж бодож байгаа юмуу?

М.Борбаатар:-Тиймээ. Нэг ангиа байгуулчихаад тэр анги дээрээ ажиллаж байгаа хүний зөвхөн хувцас, хүнс, нийгмийн даатгал, цалингий нь өгөхөд л 1.3 тэрбум төгрөг хэрэгтэй байгаа юм. Энэ ангийнхаа үндсэн дээр дараачийн анги байгуулах асуудал яривал энэ мөнгө бас хямдрах болов уу гэсэн бодлоор эхний удаа энэ тодотгол нэг ангийн тухай ярьж байгаа.

З.Энхболд:-Иймэрхүү юм байгаад байдаг байхгүй юу. За Батлан хамгаалах дээр нэг юм байгаа юм байна. Тагнуулын ерөнхий газар.

Г.Чулуунбаатар:-Төсвийн тодотголоор Тагнуулын ерөнхий газрын төсөвт 150 сая төгрөг байгаа, цалингийн сангийн нэг тийм юм байгаа.

Хоёрдугаарт, төрийн холбооны сүлжээнд холбогдсон төрийн байгууллагуудыг кибер халдлагаас хамгаалах төхөөрөмж худалдан авч суурилуулах нэг төсөв байгаа. 1.2 гэсэн ийм хоёр санал манайхаас гарч байгаа.

З.Энхболд:-Тэрний төсвийг энэ дээр биш тусгай хяналт дээрээ ярих нь зүйтэй гэж бодож байна. Та нар Төсвийн байнгын хорооноос өмнө хуралдаж амжих уу? маргааш хуралдаад Чулуунбаатар дарга наад асуудлаа тэрэн дээр ярь. Өөр асуудал байхгүй юу?

Г.Чулуунбаатар:-Байхгүй.

З.Энхболд:-Гадаад харилцааны яам

Г.Занданшатар:-Төсвийн тодотголын тухай хуульд Гадаад харилцааны яамнаас оруулсан саналын дагуу Японы иргэдийг визээс чөлөөлөх асуудлыг Засгийн газрын  хуралдаанаар шийдвэрлэсний дагуу Гадаад харилцааны яамнаас, салбараас төсөвт оруулах орлогын хэмжээг 750 сая төгрөгөөр бууруулж тооцож байгаа. Энэ хэмжээгээр санхүүжилтийн асуудалд, төсвийн орлогын төлөвлөгөөнд өөрчлөлт орж байгаа асуудал энэ төсвийн тодотголд сууж байгаа. Ороод ирчихсэн байж байгаа.

Ер нь цаашид шийдүүлэх ёстой асуудал бол төсвийн тодотгол Засгийн газрын хуралдаанаар шийдвэрлэгдсэний дараа гурван газарт консулын газар шинээр нээж ажиллуулах асуудлыг бас Засгийн газрын хуралдаанаар шийдвэрлэсэн. Японы Осака, АНУ-ын Сан Франциско, БНХАУ-ын тусгай бүс болох Хонгконг-д консулын газар нээхээр шийдвэрлэсэн. Тийм учраас төсвийн тодотголд энэ гурван консулын газрын төсөв зардал суугаагүй байгаа. Бид бас нөхцөл байдлаас шалтгаалаад ирэх оны төсөвт суулгах замаар шийдвэрлэе гэсэн ийм байдлаар Сангийн яамтай санал солилцсон байгаа.

З.Энхболд:-Чулуунбат гишүүн

О.Чулуунбат:-Урд нь бас Байнгын хороон дээр яг ийм асуултууд тавьж байсан юм. Манай улс төрийн ач холбогдол арай багатай, би бүр арай ач холбогдолгүй гэж хэлмээргүй байна л даа. Манай улсын нэр нөлөөнд бас нэг их нөлөөлөөд байхааргүй жижиг орнуудад бид нар Элчин сайдын яамдаа одоо хүртэл бариад байгаа шүү дээ. Сая шинээр гурван консулын газар нээнэ гэж байна. Энэ хооронд нь сэлгээ хийгээд санхүүжилтийг нь зохицуулж болдоггүй юмуу, нэг газар нь Хонгконг эд нарт байх нь үнэхээр өнөөдрийн шаардлага байна л даа. Жишээ нь, Лаос ч юмуу, Болгарт байх өнөөдөр шаардлагагүй болчихоод байна шүү дээ. 

Г.Занданшатар:-Гадаадад байгаа дипломат төлөөлөгчийн газар Элчин сайдын яамдын байршил, зардал төсвийг бас холбогдуулж судалж үзсэн юм. Тухайлбал, Лаосын асуудлыг ярьдаг. Лаосын жилийн төсвийн хэмжээ бол 50 хэдэн мянган доллар. Тэнд 2 дипломат ажилтан ажилладаг. Байрыг нь хоёр талдаа харилцан хангачихдаг. Манайд Лаосын дипломат төлөөлөгчийн газар, ЭСЯ манайд бас байдаг. Ингээд харилцан баланслуулаад үзэхэд энд гарч байгаа зардал, тэнд гарч байгаа зардал хоёр үндсэндээ тэглэж таарч байгаа, баланслаж таарч байгаа.

Эдийн засгийн ач холбогдлоос гадна улс төрийн ач холбогдлын хувьд гэхэд Лаос Улс гэхэд Монгол Улсыг НҮБ-д элсэхэд анх дэмжиж байснаас авахуулаад одоогийн томоохон сонгууль, арга хэмжээнүүдэд манайхыг байнга дэмжиж байдаг, олон улсын түвшний хамтын ажиллагаанд бие биенийгээ дэмжиж оролцож ирж байдаг ийм бас хуучны дипломат харилцаатай орон учраас бас олон улсын түвшинд бие биенийгээ дэмжихэд, сонгуулиудад оролцох, хамгийн сүүлд НҮБ-ын эдийн засаг, нийгмийн комиссын даргаар Монгол Улс сонгогдоход жишээлбэл, дэмжлэг үзүүлэхээс авахуулаад ийм дэмжлэгүүд байгаа.

Эдийн засгийн  харилцаа сүүлийн үед бас өргөжин хөгжиж байна. Ганцхан жишээ дурьдахад манай Их Хурал, Засгийн газрын ширээ, сандал, гаргахыг хориглочихсон улаан модыг үнэ төлбөргүй өгсөн нь хэмжээ гэхэд манай дипломат төлөөлөгчийн газар байсан зардлаасаа хэд хэдээр илүү болчихож байгаа учраас ЭСЯ-дыг ямар нэгэн байдлаар хадгалж байх нь ер нь хоёр улсын хөгжиж байгаа харилцаанд төдийгүй бас эдийн засгийн үр ашиг талаасаа алдагдалтай биш юм байна лээ. 

Ер нь тусгаар тогтносон улсын хувьд манайх 30-аад улсад байгаа дипломат төлөөлөгчийн  газар манай тусгаар тогтнолын баталгаа, мэдээлэл, судалгааны хувьд ч гэсэн бас тодорхой хэмжээний ач холбогдолтой байна. Манай зардал бол бусад ЭСЯ-тай харьцуулахад эрс бага. Ингээд хоёр талдаа баланслаж байдаг. Зардал нь тэглэж байдаг учраас. Лаос, Болгар хоёр мөн ялгаа байхгүй. Ийм талууд ажиглагддаг учраас дипломат төлөөлөгчийн газрууд хөгжихийн хэрээр хасаад байхаасаа илүү өргөжүүлж байх нь зүйтэй юм байна гэсэн бодол байгаа. Сүүлийн үед зөвхөн Лаостой гэхэд шинэ шинэ эдийн засгийн харилцаа үүсч байна. Монгол хивсийг экспортлож эхэлж байна, тэндээс мод авч байна, тэнд гадаад харилцааг эдийн засагжуулах хөтөлбөрийн хүрээнд цагаан будаа тарьж, тэнд газар үнэ төлбөргүй авч байна, мод үнэ төлбөргүй өгөх асуудал яригдаж байна. Манайх хонины мах тийшээ гаргах асуудал яригдаж байна. Хөдөө аж ахуй, мал аж ахуйн мэргэжилтнүүдийг тийш нь гаргаж экспортлож ажиллуулж байна. Ингээд харилцаагаа илүү үр ашигтай, эдийн засгийн өгөөжтэй болгох талаасаа илүү анхаарах нь чухал юм байна. Хааж багасгаад байхаасаа илүү үр ашигтай, сайжруулах талаасаа хандах нь зүйтэй юм байна гэсэн бодолтой байгаа.

Эхний үедээ тодорхой улсуудын талаар судалгаа хийж үзээд ингээд улс төрийн талаас, эдийн засгийн талаас, аюулгүй байдлын бололцоонуудын талаас судлаад үзэхэд бага хэмжээний зардлаар байрлаж байгаа нь үр ашигтай юм байна гэсэн дүгнэлтэнд бид бас хүрэх гээд байгаа юм.

З.Энхболд:-Чулуунбат гишүүн зардлын хувьд бас харьцангуй юм байна лээ. Одоо шинээр нээж байгаа гурван газар чинь өндөр хөгжилтэй, үнэ өртөг ихтэй газар байгаа, тус бүр 450 орчим мянган долларын жилийн зардал гарч байгаа юм. Гэтэл ганц Лаос чинь 50 байна шүү дээ, гэтэл 9 Лаос, 1 Хонгконгтой тэнцээд байгаа байхгүй юу. Тэгэхээр бас гадаад яамныхны аргументыг бас сонсмоор л юм байна лээ.

Г.Занданшатар:-Консулын газрууд нээгдэж байгаа учраас консулын газрууд визийн орлогынхоо хураамжаар бас 50, 60 орчим хувь нь санхүүжих бололцоотой ийм тал ажиглагдаж байгаа.

О.Чулуунбат:-Хонгконг чинь чөлөөтэй визтэй биз дээ.

Г.Занданшатар:-Хонгконг чөлөөтэй визгүй, Японы Осака л визний хураамж олохгүй. Визний хураамжийн орлого нь хятадын иргэд болон америкийн иргэд Монгол Улсад зорчихдоо визтэй зорчиж байгаа. Тэр хэмжээндээ визний хураамж төлөх байх.

Үүнээс гадна Шинжан Уйгурын Урумчид консулын газар, төлөөлөгчийн газар нээж ажиллуулах шаардлага байгаа. Сүүлийн үед бас баруун бүс нутагтай харилцаа харилцаа өргөжин хөгжиж байгаа. Энэ чиглэлээр аялал жуулчлал, бизнес, хөдөө аж ахуй, эдийн засгийн салбарын хамтын ажиллагаа хөгжих шаардлагатай байгаа учраас Засгийн газрын  хуралдаанд бид нар оруулж байгаа. Тийм учраас энэ асуудал бас хамтдаа дараа нь яригдах учраас би Их Хурлын Байнгын хороондоо танилцуулах нь зүйтэй байхаа гэж бодож байна.

З.Энхболд:-Осака, Сан Франциско, Хонгконг-ийн бичиг ирчихсэн байгаа. Дараагийн 7 хоногийн Байнгын хорооны хурлаар орно, Их Хурлын тогтоол гардаг юм байна лээ, тэр тэр газар байгуулсугай гээд. Засгийн газраас өргөн баригдсан. Хэрвээ 4 дэх нь ирэх юм бол хүлээж байгаад нэг хэлэлцсэн дээр байхаа. Зардал бол яагаа ч үгүй, 11 оноос юм чинь гайгүй л юм байна. 

Асуултаа асууж дууслаа. Санал, дүгнэлттэй гишүүд байвал бичгээр ирүүлсэн саналаар санал хураагдана. 

Өөр саналтай хүн байхгүй юу, гурван консулын газрыг асуудал хэлэлцэх үед нь ярья. Болгар бол нэг их зардал байдаггүй шиг санагдаж байна. Яагаад гэвэл байшин манай өмч байгаа. Тиймээ. 

Н.Энхболд, Жекей, Амаржаргал нарын гишүүдийн гаргасан санал байна. Батлан хамгаалах яамны хувцас, барилгын батальоны зардалд 1.2 тэрбумыг нэмж тусгах гэж байна. Салах юм байна. Нөгөө ангилал ангилалаараа өөрчлөгдөх юм байна. Та нар одоо мэдэж байгаа бол хэлье. Аль нь хаашаагаа орох юм. 

Батлан хамгаалах яамны хувцасны зардалд 700 сая төгрөг нэмэх, барилгын инженерийн батальон байгуулахад 537.9 сая төгрөг нэмэх. Энэ томъёоллыг дэмжиж байгаа гишүүд гараа өргөнө үү. 10-аас 6. Энэ санал дэмжигдэж байна.

Сангийн яаманд эд нар тайлбарлахдаа консулын газар байгуулах шийдвэр нь Их Хурлаас гараагүй байгаа учраас төсөвт тусгах боломжгүй гэдэг  хариулт өгсөн юм байна. Энэ жил байгуулчихаад санхүүжилтийг нь 11 оны 1 сарын 1-нээс гаргая гэж байгаа юм байна.

Санал хураалт явуулж дууссан. Тагнуулын газар Тусгай хяналтад дараагийнхаа үндэслэлийг өөрсдөө тайлбарлана биз. 

Төсвийн байнгын хороонд хүргүүлнэ. 

2010 оны төсвийн тухай хуульд өөрчлөлт оруулах тухай, Нийгмийн даатгалын сангийн 2010 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн 2010 оны төсвийн тухай хуульд өөрчлөлт оруулах тухай хуулийн төслүүдийн талаар УИХ-ын гишүүдийн гаргасан саналыг томъёолон Аюулгүй байдал, гадаад бодлогын байнгын хорооны санал, дүгнэлтийг Төсвийн байнгын хороонд хүргүүлэх.

Дараа нь Байнгын хорооны санал, дүгнэлтийг УИХ-ын нэгдсэн хуралдаанд илтгэх гишүүнийг томилъё. Жекей гишүүн илтгэе. 

Ер нь хуулийн төслийг орж ирснээр нь дэмжээд, саяны ганцхан санал л гарч байгаа юм байна шүү дээ.

Өнөөдрийн хурал хаагдлаа. Баярлалаа гишүүд ээ.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ

